“Су буенда кичке уен”
( фольклор кичәсе)

Кызлар шау-шу килеп, йөгереп керәләр һәм өй янындагы утыргычка утыралар.

1нче кыз. Әйдәгез, Лилияне кичке уенга чакырабыз.

2нче кыз. Лилия, бүген кичке уенга чыгасыңмы?

Лилия. (өйдән эндәшә) Хәзер чыгам! (Чыга)

              Исәнмесез, кызлар!

Кызлар. Исәнме, Лилия! (Читән артына качкан егетләр сикереп чыгалар)

1нче егет. Егетләр, кызлар монда икән!

2нче егет. Исәнмесез, саумысез,

                  Нигә кәҗә саумыйсыз?

                  Әтәчегез күкәй салган

                  Нигә чыгып алмыйсыз?

1нче кыз.  Әй, Әпсәләм, Әпсәләм,

                  Сәлам бирдем, әссәлам!

                  Синнән безгә тиештер бит...

Егетләр.    Вәгаләйкемәссәлам!

1нче кыз.  Шуннан?

2нче егет. Тугыз ким уннан.

1нче кыз. Шуннан?

2нче егет. Утырган да шуган!

1нче кыз.  Шуннан?

2нче егет. (югалып кала) Егетләр, ярдәм итегез әле миңа!

 Егетләр белән кызлар кара-каршы басалар да такмак өйтешәләр.      

          Егетләр.

          Без җырлыйбыз шаян җырлар,

          Ә сез тыңлап торыгыз.

          “Әнә килә автомобиль
          Булыр безнең җырыбыз.

          Кызлар.

          Әнә килә автомобиль, 

          Төягәннәр калайлар.

          Безнең авыл малайлары

          Туксан яшьлек бабайлар.

          Егетләр.

          Әнә килә автомобиль,

          Төягәннәр капчыклар.

          Безнең авыл кызлары – 

          Сиксән яшьлек карчыклар.

          Кызлар.

          Әнә килә автомобиль,

          Төягәннәр бүрәнкә.

          Безнең авыл малайлары –

          Җыенысы бер тәңкә.

          Егетләр.

          Әнә килә автомобиль,

          Төягәннәр гөлҗимеш.

          Безнең авыл кызлары – 

          Елак-сытыклар имеш.

          Кызлар.

          Әнә килә автомобиль,

          Агып бара майлары.

          Шәп җырлый безнең малайлар

          Җырлый торган чаклары.

          Егетләр.

          Әнә килә автомобиль,

          Сез нигә утырмыйсыз?

          Башка кызлар тиз онтыла, 

          Сез нигә онтылмыйсыз?

          1нче кыз.  Нинди ямьле чишмә буе!

          2нче кыз.  Әй, кояшкай, зәп-зәңгәр күк,

                            Безгә карап көләсезме?

                            Сайрар кошлар, саф чишмәләр,

                            Безнең җырны ишетәсезме?

           3нче кыз.  Бигрәк күңелле монда. Әйдәгез, уйнап алабыз.

           1нче кыз.  Әйе шул, әйдәгез, “Пар табышлы” уенын уйныйбыз. 

                          “Пар табышлы” уены.

             Яшьләр ике түгәрәк ясап басалар. Тышкы түгәрәктә бер кеше артык була. Бию көе уйный башлауга эчке түгәрәктәгеләр бер якка, тыштагылар икенче якка таба биеп әйләнәләр. Кинәт кенә музыка туктый, һәркем парлашып калырга тырыша. Кем парсыз кала – шуңа җәза бирелә.

             2нче кыз.  Илдар ялгызы калды. Нинди җәза бирәбез?

             1нче егет.  Безгә берәр кызык сөйләсен.

              Илдар.    Җиктем үрдәк,                         Барам чабып,

                              Киттем үрләп.                          Киттем авып.

                              Җиктем күркә,                         Тәртәсе салам,

                              Баганадан өркә.                        Төшәм дә калам.

                              Чанам кабык,                            Ничек кайтып җитәргә?

                              Төядем чыбык-чабык.              Аптырадым бит тәмам.

                   Уенны дәвам итәләр.

                   Зилә ялгыз кала.

              1нче кыз. Зиләне нишләтәбез?

              Барысы.  Җырласын әйдә.

                    Зилә җырлый.

              1нче егет.  Бигрәк матур бииләр. Егетләр, әйдәгез, бер җырлап алыйк әле.

                   “Әпипәне” җырлыйлар, кызлар бииләр.

              1нче кыз.  Кызлар, егетләр, җырладык та, биедек тә, уйнадык та. Өйдә эш                          көтәдер, әйдәгез, кайтыйк инде! 

              Кызлар.    Әйе шул!

                      Җырлый-җырлый кайтып китәләр.      

